
Almanna- og heilsumálaráðið
Almanna- og heilsumálaráðið


Skjal 1
	Samanskriving av øllum hoyringssvarum, ið eru innkomin við freist 01. nov. 2004.
	Tórshavn, tann 25. februar 2005
J.Nr.: 0.21-200400540/31
(at tilskila í svari)

Viðgjørt: SN


Uppskotið er sent út til somu hoyringspartar, sum uppskotið frá 2002

Hoyringssvar er komið frá:

Kommunusamskipan Føroya

Føroya Kommunufelag

Almannastovuni

Barnaverndini í Vágs Kommunu

MBF

Landslæknanum

Læknafelag Føroya

Landssjúkrahúsinum, Fyrisitingin

Felagnum Føroyskir Sjúkrarøktarfrøðingar

Heilsufrøðiskipanini

Kommunusamskipan Føroya:

KSF tekur undir við fyriliggjandi lógaruppskoti uttan fleiri viðmerkingar. Viðmerkingarnar, ið KSF gjørdi til uppskotið um skúlalæknaskipan frá 2003, eru væl í trá við ásetingarnar og ætlanirnar í hesum lógaruppskotinum.

Føroya Kommunufelag:

Felagið mælir til at broyta ásetingarnar í § 2, stk. 3, soleiðis at seinna kanningin skal bjóðast í 7. flokki í staðin fyri 9. flokki. Hetta, tí mett verður, at tørvurin er størstur í hesum aldursbólkinum.

Í umrøðu av hølisviðurskiftunum hjá heilsufrøðingunum varð hildið, at nokk er við einum høli. Felagið heitir á Almanna- og heilsumálaráðið um at taka hetta til eftirtektar.

Harumframt má lógin tryggjað, at øll heim við pinkubørnum (§ 6, stk. 2) og allir skúlar (§ 7, stk. 2) fáa ásettu vitjanirnar. Í verandi skipan koma læknar og heilsusystrar næstan ikki út til teir skúlar, ið liggja longst burtur. 

Almanna- og heilsumálaráðið:

Landsstýrismaðurin hevur avgjørt ikki at áseta júst í hvørjum flokki læknakanningin skal gerast. Heldur ynskir landsstýrismaðurin at áseta, at læknakanningin skal gerast stutt fyri at undirvísingarskyldan endar. Orsøkin til hetta er, at landsstýrismaðurin metir at læknakanningin og kanningin hjá heilsufrøðingi skulu leggjast hvør eftir aðrari, soleiðis at báðar kanningarnar ikki fella samstundis. Á henda hátt verður barnið og tann ungi undir meira regluligum eftirlitið av fakfólki.

Orðingin “børn og ung” umfatar øll børn og ung. Einki barn er undantikið og átti lógin sostatt at tryggja, at øll børn og ung fáa nevndu tilboðini. 

Almannastovan:

Til kap. 2, serliga § 8: Umráðandi er at heilsufrøðingurin ella læknin boðar Almannastovuni frá, tá ið tey eru varug við, at tørvur er á almennari hjálp, soleiðis at heilsuskipanin er við til at tryggja, at viðgerð og tilboð verða sett í gongd á skilagóðan hátt til børn við breki ella truplum sosialum korum. Neyðugt er, at skipað samstarv er millum ymsu verkini, tað verið seg heilsu- skúla- ella almannaverk.

Harumframt hevur Almannastovan ráðgevingar- og vegleiðingarskyldu sambært forsorgarlógini. Og  hava starvsfólk í almennari tænastu fráboðanarskyldu sambært forsorgarlógini.

Almanna- og heilsumálaráðið:

Landsstýrismaðurin hevur í viðmerking til lógaruppskotið greitt frá, at ásetingar um fráboðanarskyldu ikki eru settar í lógina, av tí at hesi viðurskifti eru fevnd av aðrari lóggávu.  Eisini hevur landsstýrismaðurin í viðmerkingunum til lógaruppskotið greitt frá, at ásetingar um tvørfakligt samstarv eru í nýggja uppskotinum til barnaverndarlóg. 

Barnaverndin í Vágs Kommunu:

Til s. 9, 4. reglubrot um tagnarskylduna: Heilsufrøðingur kann ikki fortelja lækna um brek hjá einum barnið, uttan at loyvi er fingið til tess?? Hvat um loyvi ikki er fingið, skal heilsufrøðingurin so lata standa til og ikki loysa trupulleikan??

Vil hava, at tað er lóggivið um, at lækni/heilsufrøðingur skal søkja sær ráð fyri at veita bestu hjálpina, tá børn hava trupulleikar.

Í teimum plássum, har tað er læknamangul, átti ábyrgdin fyri læknakanningum at ligið hjá heilsufrøðinginum, sum aloftast er búgvandi á staðnum, soleiðis at øll fingu ágóðan av tilboðnum um 9 kanningar.

Almanna- og heilsumálaráðið:

Landsstýrismaðurin hevur strikað § 4 og § 10, ið ásettu at lækni og heilsufrøðingur skuldu royna at fáa til vega samtykki til at beina upplýsingar víðari til annaðhvørt lækna ella heilsufrøðing. Landsstýrismaðurin metir hesar ásetingar vera óneyðugar, við tað at hetta er umfatað av lov om patienters retsstilling, ið er sett í gildi fyri Føroyar við kgl. anordning.

Metir tað ikki verða neyðugt ella hóskandi at lóggeva fyri at lækni/heilsufrøðingur skal søkja sær ráð fyri at veita bestu hjálpina, tá børn hava trupulleikar. Børn skulu altíð hava bestu hjálpina. Er talan um eitt barnaverndarmál, er tað uppgávan hjá barnaverndarnevndini at finna bestu loysnina fyri barnið ella familjuna. Er talan um barn/ungan, ið er fysiskt ella sálarligt illa fyri, skal viðkomandi sendast til viðgerð og er tað tá hvørki lækni ella heilsufrøðingur, ið skal viðgera barnið ella tann unga.

Landsstýrismaðurin kann ikki áseta í lóg, at ein fakbólkur skal átaka sær arbeiðið, ið er umfatað av arbeiðsøkinum hjá øðrum fakbólki. Hetta krevur samráðingar millum báðar fakbólkarnar.   

MBF:

MBF harmast um at skipanin við barnaheilsustovni og barnaheilsulækna er tikin burtur úr upprunaliga uppskotinum, við tað at hetta kundi verið stovnur, sum bæði kundi havt eftirlit og verið stigtakari til at tryggja viðurskiftini hjá børnum við serligum tørvi.

Til § 8: Metir ikki, at § 8 tekur atlit til børn við likamligum ella sálarligum breki. Hvør hevur ábyrgdina av at vegleiða um serligu umstøðurnar viðv. brekaða barninum. MBF metir tað vera umráðandi at fáa fólk við serkunnleika á økinum at kunna og vegleiða fólk, ið eru um barnið t.d. lærarar og floksfelagar um umstøður, ið viðvíkja ávísa barninum við breki. Hetta fyri at fyribyrgja happing og fáa eitt trygt umhvørvi fyri barnið.

Almanna- og heilsumálaráðið:

Landsstýrismaðurin metir, at § 8, nr. 1 tekur hædd fyri júst børnum/ungum við likamligum og sálarligum breki, har foreldur og onnur hava tørv á øktum stuðli.

Landslæknin:

Metir uppskotið at vera ein bata í mun til verandi lóggávu. Serliga § 8 er eitt týðandi framstig.

Læknafelag Føroya:

Tekur sum heild undir við uppskotinum, men vil gera vart við, at øll børn áttu at fingið sín egna lækna og ikki sum nú fylgja mammuni. Tað er ein alt ov tilvildarlig og ótrygg skipan. 

Børn eiga at gerast sjálvstøðugir limir í sjúkrakassanum, so tað er eintýðugt, hvør egin lækni hjá barninum er.

Almanna- og heilsumálaráðið:

Ásetingar um, at hvørt barn skal hava sín egna lækna og ikki sum nú fylgja mammuni, eru ikki fevndar av hesi lógini, men eru heldur fevndar av sjúkrakassalógini.

Landssjúkrahúsið, Fyrisitingin:

Hevur ongar viðmerkingar.

Felagið Føroyskir Sjúkrarøktarfrøðingar

Til § 2: Vil tað siga í 9. flokki?

Til § 3: Skal tað vera fysiskt í heilsu- ella læknamiðstøðum ella í skúlanum?

Til § 4: Royna at fáa til vega ........ Skeiv orðing, antin skal hann fáa samtykki til vega ella ikki.

Til § 8: Stk. 3 – Eigur at takast upp til samráðingar sambært sáttmála við Felagið Føroyskir Sjúkrarøktarfrøðingar – nýtt arbeiðsøkið. Tað krevst uppnormering og eykajáttan til stovnin.

Til § 10: Heilsufrøðingurin skal royna ........ Skeiv orðing, antin skal heilsufrøðingurin fáa samtykki ella ikki.

Til § 13: Hvørjari lóggávu? Sum nú er, er tað ymiskt, hvør ber útreiðslurnar, lógin eigur ikki at kunna tulkast. 

Sum er bera kommunurnar útreiðslurnar til viðtaluhølir og útbúnað (tól o.a.) til kommunulæknar.

Heilsufrøðingar eiga at fáa goldið hølir, skrivstovuútbúnað, frálærutilfar tól o.a. av kommununum, eisini eiga kommunurnar, um tær ikki kunnu útvega hølir, at gjalda fyri tey (skrivstovu-, fundar- og bólkahølir). Á skúlunum skulu eisini hóskandi hølir verða tøk.

Harumframt hevur Felagið Føroyskir Sjúkrarøktarfrøðingar, hereftir FFS, nógvar rættingar til bæði almennar og serligar viðmerkingar í lógaruppskotinum. Spurningar vera settir, og mælt verður til at broyta orðingar.

Felagið føroyskir sjúkrarøktarfrøðingar ynskir at hava 2 lógir, eina um skúlalæknar og eina um heilsufrøðingar. Dugir ikki at síggja, hví hesar lógirnar skulu tvinnast saman. Arbeiðsøkið og fakligur førleiki er ikki eins.

Ólíkt teimum fyribyrjgandi heilsukanningunum hjá lækna eru ongar ásetingar um, hvussu ofta børn undir undirvísingarskyldugum aldri skulu hava tilboð um fyribyrgjandi heilsukanningar hjá heilsufrøðingi. Hædd eigur at vera tikin fyri, at einstaklingatørvurin hjá barninum/familjuni verður nøktaður. Læknin fær eyka løn fyri at viðgera barnið eftir tørvi. Hetta er ikki galdandi fyri heilsufrøðingarnar, sum bara skulu renna skjótari uttan at fáa eyka samsýning fyri tað. Heilsufrøðingurin eigur at fáa uppnormering út frá eyka vitjanum.

Mett verður, at hædd eigur at verða tikin fyri, at tað er tey allar fægstu børnini, sum eru í dagrøkt og á dagstovni, ið fáa tilboð um heimavitjanir av heilsfrøðingi. Ynskiligt hevði verið, um øll børn frá nýføðingi til 9. flokk fingu skipað tilboð til vitjan/samrøðu við heilsufrøðing. Hetta letur seg gera, um politiskur vilji er til at hækka játtanina, og um lógin skal fylgjast.

Tað er sera umráðandi í praksis, at heilsufrøðingar fáa ment sín persónliga og fakliga førleika. Hetta verður sambært almenna starvsfólkapolitikkinum gjørt frá stovnsins síðu, men fígging fylgir ikki við til menning av starvsfólkum.

Í dag eru øll øki í landinum ikki fullmannað, og er hetta avleiðing av, at tørvurin á fakligum førleika og á tilboðum til børn/ung/familjur ikki kann sampakkast við núverandi játtan.

FFS er ikki samt í, at uppskotið ikki hevur fíggjarligar avleiðingar. Nýggjar uppgávur krevja samráðingar. Nýggju uppgávurnar sambært lógini eru at ráðgeva starvsfólki á stovnum og skúla, familjutelefon, børn frá 1½ ára aldri til skúlabyrjan, eftirlit við skúlaumhvørvinum og reinførisviðurskiftum. At hava eftirlit við skúlaumhvørvinum og reinførisviðurskiftum og at ráðgeva starvsfólki eru uppgávur, ið fyrr hoyrdu undir skúlalæknan, tað er OK, men viðførir meira arbeiði, skeiðir, tíð o.a.

FFS kundi eisini hugsað sær at skipa samstarv við aðrar fakbólkar um brekað børn gjørdist betur.

FFS setir eisini fram ynski um, at tær rætningslinjur, ið skulu gerast til hetta økið, verða gjørdar av einum bólki av embætisfólkum og heilsufrøðingum.

Í niðurstøðuni til viðmerkingarnar sigur FFS:

“Sum heild taki eg undir við uppskotinum.

Haldi tó, at tað kann gerast smidligari við at hava eina lóg fyri kommunulæknar og eina fyri heilsufrøðingar. Sjálvt um tað er hvør sín lóg, er ongin forðing fyri samstarvi.

Eisini eigur starvsøkið at vera meira útgreinað fyri hvønn einstakan starvsbólk, hvør hevur ábyrgdina av hvørjum, hvussu dokumentera vit fyri, at fyribyrging og heilsufremjan er effektiv, hvussu skulu vit ávirka politiska myndugleikan til at raðfesta tilfeingið (børn og ung) enn hægri.

Í flokki standa vit sterkari enn einstaklingur, men einstaklingurin má byrja við sær sjálvum. Lokalsamfelagið hevur sera stóran týdning fyri trivnaðin hjá børnum/ungum og familjuni, vit eiga sum fakfólk at gerast enn betur til at fáa boðskapin út “tað tú leggur í barnið, er grundarlagið fyri einum góðum barndómi, ungdómi og vaksnamannalívi.”

Um politiskur vilji er til staðar, eiga samstarv og framtíðarætlanir at raðfestast høgt viðvíkjandi børnum og ungum og familjum teirra.

Vit eiga at fylgja betur við í samfelagnum og koma við viðmerkingum.

Tað setir stór krøv til at verða barn og barnafamilja í dagsins samfelagið, heimurin gerst lítil við allari fjarðskiftistøkni, ið kemur til okkara. Har eiga vit at upplýsa og verja børnini. Sum foreldur hava vit jú ábyrgdina fyri okkara børnum, og hvat vit kunnu bjóða teimum sæð út frá eina barnaperspektivi.” 

Almanna- og heilsumálaráðið:
Til § 2:

Landsstýrismaðurin hevur sett í viðmerkingarnar, at ætlanin er at samskipa tilboðini frá lækna og heilsufrøðingi, soleiðis at hesi ikki fella heilt saman í tíð, og tí verður í § 2 ásett “stutt fyri at undirvísingarskyldan endar.”  

Hvørt kanningarnar fara fram í heilsu- ella læknamiðstøðum ella í skúlanum verður eins í dag

upp til hvørja einstaka kommunu í samstarvi við kommunulæknan at taka støðu til.  

Landsstýrismaðurin hevur strikað § 4 og § 10, tí hetta er fevnt av “lov om patienters retsstilling”.  

Landsstýrismaðurin er ikki samdur við Felagið Føroyskir Sjúkrarøktarfrøðingar í, at § 8 krevur samráðingar við felagið, tí at talan er um nýtt arbeiðsøkið. Heilsufrøðiskipanin hevur upplýst, at heilsufrøðingar í dag ráðgeva t.d. starvsfólki á dagstovnum í tann mun tíðartilfeingið loyvir tí. Við tað, at hetta arbeiðið verður gjørt í dag, er talan ikki um nýtt arbeiðsumráðið. At ráðgeva starvsfólkum á skúlum og hava eftirlit við reinførisviðurskiftum er fevnt av galdandi lóggávu, og er sostatt ikki nýtt arbeiðsøkið. 

Hvussu arbeiðið hjá heilsufrøðingunum verður skipað, verður ásett í kunngerð. Innihaldið í kunngerðini vil vera í mun til tíðar- og peningatilfeingið hjá skipanini.

Heilsufrøðiskipanin

Til § 2: ..... stutt áðrenn undirvísingarskyldan endar. Merkir tað í 9. flokki?

Til § 3: Kanningar hjá kommunulækna. Er ætlanin, at hetta skal vera í hølunum hjá viðkomandi kommunulækna, ella í skúlanum?

Til § 4: Kommunulæknin skal royna at fáa til vega samtykki......

Kundi møguliga verið orðað meira beinleiðis og týðiligari.

Vit meta, at foreldrasamtykki og/ella foreldrasamstarv er ein fyritreyt fyri positivum og mennandi tvørfakligum samstarvi.

Meginreglan eigur at vera, at foreldur altíð eru vitandi um tær upplýsingar, ið verða latnar víðari um familjuna ella barnið. Tvørfakligt samstarv eigur altíð at verða gjørt við foreldrasamtykki. Hetta er als ongin forðing fyri samstarvi, heldur øvugt, og er viðvirkandi til at skapa álit millum foreldur og fakfólk.

Skerpaða fráboðanarskyldan kemur tí fram um tagnaðarskyldu t.d. við siðamisbroti.

Til § 6, stk.2:

Hetta er ein ov tunn orðing av tí virksemi, ið stendur børninum í aldrinum 0-16 ár og foreldrum teirra í boðið.

Nú lógin verður endurskoðað, eigur hon at víðkast til eisini at fevna um ráðgeving til foreldur at børnum í aldrinum 2–6 ár. Hetta er einasti aldursbólkur, ið ikki fær tilboð um fyribyrgjandi og heilsufremjandi tænastu frá heilsufrøðingi.

At tað bert eru børn við serligum tørvi í hesum aldursbólki, ið fáa tænastu frá heilsufrøðingi, førir til, at nøkur børn “detta niður ímillum” og fyrst verða avdúkað við skúlabyrjan. 

Nógv foreldur sóknast eftir hesi tænastu og venda sær til heilsufrøðistænastuna við fyrispurningi um ráðgeving. Eisini stovnar heita á heilsufrøðingarnar um ráðgeving og samstarv viðv. hesum aldursbólki. 

Til stk. 2:

Ynskiligt er at víðkað tænastuna til børn frá 2–6 ár, og ikki sum nú til 18 mðr.

At møguleiki verður fyri at seta fyribyrgjandi og heilsufremjandi tiltøk í verk fyri skúlabyrjan, førir við sær, at barnið fær eina betri fyrireikaða skúlabyrjan. 

Um innskúlakanningin varð flutt fram til um skúlabyrjan, til at verða fyriskipað saman við innskrivingini í 1. flokk og ráðgeving til foreldur at 4 ára gomlum var raðfest, hevði tað í nógv størri mun tryggjað barnaárini.

Til § 7:   

Heilsufrøðingur skal við regluligum sambandi við børnini.........

Umframt ásettu funktiónskanningar og vegleiðing um trivnað, menning og heilsu skal heilsufrøðingur sambært rætningslinjum hava eina árliga samtalu við hvørt barnið.

Umframt hetta fær barnið høvi av sínum eintingum at venda sær til heilsufrøðingin, t.d. við persónligum spurningum/trupulleikum. Hetta brúka børnini nógv, serliga tey, ið hava tað torført, og er hesin møgulleiki hjá børnum kanska ein hin týdningarmesti í fyribyrgjandi arbeiðnum á skúlunum.

Til § 8:

Ynskja at stk. 1, 2 og 3 verða meira útrgreinað.

Heilsufrøðingur kann eftir áheitan bjóða........

Vit meta, at tað er týdningarmikið, at tað eisini her eru ávísar ásetingar viðvíkjandi tænastuni.

Tað ber ikki til at skipa tænastuna til dømis í mun til áheitanir.

Fyri at kunna veita eins tænastu fyri alt landið er neyðugt, at allar familjur fáa eina ásetta minstu tænastu, og at børn/familjur við serligum tørvi fáa eyka tænastu.

Til stk. 3:

Á sama hátt meta vit, at til dømis stovnar kundu fingið bjóðað eitt ávíst tal av konsulenttænastum um árið, og um tað vísir seg at verða neyðugt, verður eyka tænasta veitt.

Hetta er ein tænasta bæði foreldur og starvsfólk sóknast eftir og ynskja. Um henda tænasta bert skal verða “kann eftir áheitan” er vandi fyri, at tænastan ikki verður raðfest hægri, enn hon er í dag.

Skal hetta verða ein heilsufremjandi og fyribyrgjandi tænasta, er fyritreytin, at hetta er eitt skipað tilboð til allar stovnar og dagrøktir. Heilsufrøðingar kenna hesi børn og teirra sálarliga ella sosiala umhvørvi. 

Til § 9:

Tað er ikki møguligt hjá sjúkrarøktarfrøðingi at virka sum heilsufrøðingur uttan dispensatión frá danska Heilsustýrinum. Tað skulu nógvar reglur verða uppfyltar fyri at fáa dispensatión og fyri at arbeiða við dispensatión. Sí hoyringssvarið.

Til § 10:

Annaðhvørt skal heilsufrøðingur fáa til vega samtykki ella fær hann ikki samtykki. Umráðandi at foreldur vita, hvørjir upplýsingar verða givnir víðari.

Til § 13, stk. 2:

Kommunurnar bera útreiðslurnar til viðtaluhølir hjá .........

Í dag eru nakrar kommunur, ið átaka sær hesa ábyrgd, meðan aðrar kommunur ikki meta, at tað er teirra ábyrgd sambært. galdandi lóggávu.

Harumframt hevur Heilsufrøðiskipanin nógvar rættingar til bæði almennar og serligar viðmerkingar í lógaruppskotinum. Spurningar verða settir, og mælt verður til at broyta orðingar.

Heilsufrøðiskipanin, hereftir HFS, metir tað vera sera óheppið, nú lógin verður endurskoðað, at hon ikki verður víðkað til at fevna um ráðgeving til foreldur at børnum í aldrinum 2-6 ár. Hetta er einasti aldursbólkur, ið ikki fær tilboð um fyribyrgjandi og heilsufremjandi tænastu frá heilsufrøðingi. Við verandi skipan eru tað bert børn í nevnda aldursbólki, sum hava serligan tørv, ið fáa tænastu frá heilsufrøðingi. Hetta hevur við sær, at nøkur børn “detta niður ímillum” og fyrst verða avdúkað við skúlabyrjan.

HFS undrast yvir, hví lógirnar um heilsufrøðingar og kommunulæknar skulu tvinnast saman. Arbeiðsøkið og fakligur førleiki eru ymisk, og tað er eingin forðing fyri at samstarva, hóast lógirnar eru greinaðar hvør frá øðrum.

HFS sóknast eftir, at henda lóg hevur ásetingar viðv. tvørfakligum samstarvi. Væntandi ásetingar viðv. samstarvi millum heilsufrøðing, skúla og Sernámsdepilin ger, at tað eru nógvar misskiljingar.

HFS ynskir viðv. ráðgeving til stovnar og dagrøkt at tað skal standa, at stovnar skulu fáa hesa tænastu í boði eitt ávíst tal pr. ár.

Sum nakað nýtt verður mælt til, at dagstovnar og dagrøkt kunnu biðja heilsufrøðing um vegleiðing. HFS vil fegin átaka sær konsulenttænastu til stovnar og dagrøkt og átaka sær ábyrgdina av at hava eftirlit við heilsustøðuni á skúlum og stovnum, men hetta krevur eina uppnormering og fleiri ressoursir.

Tað er ikki rætt, at einstaka barnið í dagrøkt ella á stovni er fevnt av teimum vanligu tilboðunum frá heilsufrøðingi. Grundað á verandi normering, verða børn vanliga útskrivað áðrenn 2 ára aldur. Bert børn við serligum tørvi verða verandi í skipanini til skúlabyrjan.

Ynskiligt hevði verið, at verandi skipan varð víðkað til at fevna um øll børn í aldrinum 0-16 ár. Grundað á verandi neyvu normering verður ráðgevingartænasta til stovnar og dagrøkt ikki veitt sum skipað tænasta, men bert í tann mun tíðartilfeingi loyvir tí.

HFS er ikki samd í, at uppskotið viðv. Heilsufrøðiskipanini ikki hevur fíggjarligar avleiðingar. Við verandi normering megnar skipanin ikki at geva stovnum og dagrøktum eitt skipað tilboð. Umframt at veita ráðgeving skal heilsufrøðingurin eisini seta tíð av til tvørfakligar fundir, eygleiðing av børnunum og møguliga undirvísing. Harumframt eru ikki øll øki í landinum sett og børn í aldrinum 2-6 ár fáa sera lítla tænastu.

Eftirlit við skúlaumhvørvi, reinførisviðurskiftum og at ráðgeva stovnsstarvsfólki eru nýggjar uppgávur, sum krevja meirarbeiði.

Í sínari niðurstøðu av viðmerkingunum sigur HFS:

“Sum heild taka vit undir við uppskotinum. Vit meta kortini, at tað møguliga hevði verið smidligari, um ein lóg varð fyri heilsufrøðingar og ein var fyri kommunulæknar. Hóast tað er hvør sín lóg, er ongin forðing fyri samstarvi.

Vit meta, at tað er neyðugt at samstarva við Pedagogfelagið og Mentamálaráðið, fyri at samsvar kann vera ímillum tað, henda lóg tilmælir ella ásetur, og tað lógargrundarlag starvsfólk á stovnum og skúlum eru umfatað av.

Vit meta, at tær nýggju uppgávur, henda lóg ásetur, fáa eina sera positiva ávirkan á tað heilsufremjandi og fyribyrjgjandi virksemi á barna- og familjuøkinum. Her verður serliga hugsað um tænastur til stovnar, ásetingar viðv. samstarvi við kommunulækna og tørvstengda ráðgeving til foreldur og børn við serligum tørvi.

Henda nýggja tænasta krevur tó eina meirútreiðslu fyri Heilsufrøðiskipanina.

Sum nevnt í viðmerkingunum meta vit, at stórur tørvur er fyri at ásetingar verða gjørdar viðv. tvørfakligum samstarvi, og at tænastan verður víðkað til eisini at umfata tænastu til børn í aldursbólkinum 2–6 ár. Nú lógin verður endurskoðað og nútímansgjørd, vóna vit, at hesin týdningarmikli aldursbólkur verður tikin við.” 

Almanna- og heilsumálaráðið:  

Til § 2:

Landsstýrismaðurin hevur sett í viðmerkingarnar, at ætlanin er at samskipa tilboðini frá lækna og heilsufrøðingi, soleiðis at hesi ikki fella heilt saman, og tí verður ásett “stutt fyri at undirvísingarskyldan endar.”

Landsstýrismaðurin hevur strikað § 4 og § 10 samsvarandi hoyringssvarinum. Sí annars viðmerkingarnar undir Felagnum Føroyskir Sjúkrarøktarfrøðingar.

Hvussu tænastan frá heilsufrøðingum nærri verður skipað, verður ásett í kunngerð, eisini um ávísar tænastur skulu raðfestast hægri enn í dag. Ásetingarnar verða ásettar í mun til fíggjarligu orkuna hjá skipanini.

Viðvíkjandi ynski um tvørfakligt samstarv hevur landsstýrismaðurin víst til ásetingarnar í nýggja uppskotinum til barnaverndarlóg um tvørfakligt samstarv.

Sí annars viðmerkingarnar undir Felagnum Føroyskir Sjúkrarøktarfrøðingar.

Súsanna Nordendal

fulltrúi

